
Innuttaasut peqqissutsikkut sullinneqarsinnaanissaat anguniarlugu cubameersuni 

peqqinnissaqarfimmi sulisunik sulilersitsiniaanissamut suliniut unitsinneqarallarsimasoq 

aallarnisaqqinnissaa anguniarlugu Naalakkersuisut peqquneqarnissaanik Inatsisartut 

aalajangiiffigisassaattut siunnersuut. Aallarnisaaneq 2022 naatinnagu pissaaq.  

(Inatsisartunut Ilaasortaq Anna Wangenheim, Demokraatit) 

 

Nunatta avataaniit nakorsanit sulisussarsisarsinnaanissamut suliap aallartinneqaraluarsimasup 

unittoorsimanera uggornartuusoq Atassummiit oqariiginnarsinnaavugut.  

Taartaagallartartorpassuarnimmi sulisitsigallartarneq ukiorpassuarni annertuumik aningaasatigut 

atuiffigisareerparput, piffissaangaluarporlu taamaattumik ataavartumik sulisinnaasussanik 

peqalernissamik suliniutit aallullugit ingerlanneqaannarsimanissaat. 

Cubameerta Israel-imeeraluarpataluunniit, uannut apeqqutaavallaanngilaq, taamaattorli 

pingaarneruinnarpoq, ataavartumik sulisussanik pissarsisinnaanermut inatsisitta 

eqaannerusariaqarnerat. 

Taamaattumillu Atassummiit uggorinngitsuunngilarput, naalakkerusuisut akissuteqaatigisaminni 

allannguutissatut siunnersuumminni allammassuk, aasit kingumut misissueqqaarluni aatsaat suliap 

aallarteqqissinnaaneranik oqariartorneq. Ila sooq misissueqqaartariaqartugunaasinuna? Qassissaat 

ila misissueqqaarnissamik oqariartuinnarluniuna suliniutit pitsaasut kinguarsaqqaartariaqarigut? 

Anna Wangenheim-ip Demokraatineersup siunnersuutaa ila toqqaannaq suliaralugu sooq 

aallarteqqinneqaannarsinnaanngila? Siunertaq taama ittoq, inoqatitta nunaqqatitta inuunerannut 

ulluinnarnilu sullinneqarnermikkut pitsanngoriarnermik malunnaatilittut takusinnaasassaat 

misissueqqaarneq kinguarsaataaginnarsinnaasoq aqqusaaqqaarnagu suleqatigiiffiginiartigu. 

Taamatut Atassummiit naatsunnguamik oqaaseqarluta, siunnersuut ilalerluarlugu toqqaannartumik 

akueraarput. 


